
Nafarroako Gobernuak garraioaren grebak oinarrizko zerbitzuetan eragindako ondorioak arintzeko neurriak hartuko ditu. 

Bart goizaldean istiluak izan dira kamioiei harrika egiteagatik. Ondorioz, bi pertsona zauritu dira, Foru Poliziaren eta Guardia Zibilaren dispositibo koordinatuaren arabera. 

Osteguna, 2008ko ekainak 12.  Erakundeekiko Harremanetarako kontseilari eta Gobernuaren Eledun Alberto Catalán Higueras jaunak gaur goizean adierazi duenez, Gobernuaren departamentuek dagozkion gestioak egin dituzte produktu jakin batzuen garraioa bermatzeko: erregaiak, hondakin solidoak, hornigai sanitarioak, eta abere-produktu galkorrak.  

Gaur goizeko lehen orduan, istilu bat edo beste gertatu da kamioiak harrikatzea dela-eta. Ondorioz, bi pertsona zaurituta suertatu dira, horietako bat Virgen del Camino ospitalera eraman dutelarik. Hala adierazi du Foru Poliziak eta Guardia Zibilak ezarri duten dispositibo koordinatuak. Dispositibo hori, Gobernuaren ordezkaritzak eta Nafarroako Gobernuaren Barne Departamenduko Zuzendaritza Nagusiak (Garraioko Zuzendaritza Nagusiarekin koordinatuta)  aurreikusitako planarekin bat etorriz gauzatu da.  Polizia-gorputz biek eskolta eta laguntza lanak egin dizkiete kamioiei, Iruña eta Lizarrako eskualdeetan batez ere.
Goiz erdian, ibilgailuen buru traktoreen kontzentrazioa izan da Añezkar eta Garraio Hiriaren inguruetan.
Nafarroako Gobernuaren gestioak
Gaur goizean Catalan kontseilariak esan duenez, grebak salgai desberdinen horniketa-zerbitzuan izan dituen eragin negatiboak arintzeko, honako neurriak hartu ditu Nafarroako Gobernuak: 
- Landa Garapen eta Ingurumen Departamentuak, nekazaritza arloko sindikatuekin elkarlanean, Nafarroako garraiolariei eman beharreko oinarrizko arreta kudeatu du, abeltzaintzako ustiapenek porrot egin ez dezaten (pentzuen sarrera eta esnearen irteera).
- Berrikuntza, Enpresa eta Enplegu Departamentuan, grebak sorrarazitako arazoen inguruko jarraikako aholkularitza eskaintzen ari zaizkie enpresei.
- Osasun Departamentuak, ospitale eta osasun-zentroak farmakoz hornituta egotea bermatu du
- Herri Lan, Garraio eta Komunikazio Departamentuak hitzarmena egin du Tradisna-rekin (Nafarroako Garraiolari Autonomoen Elkartea), grebaren aldekoa izan arren hondakinak jasotzeko zerbitzuan nahiz erregaiak hornitzekoan eragin kaltegarririk izan ez dadin.
 Catalan kontseilariak gogorarazi duenez, ekimen horiek guztiak Gobernu Zentralak Nafarroan duen Ordezkaritzak har ditzaketenen osagarriak dira, hori baita arlo horretan eskumena duen erakundea. 
Ibilgailuak harrikatzeagatiko istiluak
Goizaldeko 1.10ean, tamaina handiko harri batek talka egin zuen kamioi baten kristalean, AP-15 errepidearen 67. puntu kilometrikoan (Pueyo); ondorioz, 45 urteko VG zauritua suertatu da, eta Iruñako Virgen del Camino ospitalera eraman dute. Guardia Zibila ari da horren inguruko izapideak egiten. 
Gertaera jazo eta hurrengo 60 minutuetan beste bi harri jaurti dituzte beste horrenbeste kamioien aurka. Gertaera horietan ere Guardia Zibilak parte hartu behar izan du. Zehatzago, goizaldeko 1,15ean kamioi portugaldar bat harriz jo dute PA-30 errepideko 2. kilometroan, eta aurreko kristala hautsi diote. Goizaldeko ordu 2ak igaro eta minutu batzuk geroago, bestalde, kamioilari portugaldar batek zauriak jaso ditu besoan, bere ibilgailuaren aurka harrika egin ostean. 

Beste alde batetik, atzo gaueko 22,30ean, N-135 errepidean (Espinal parean) kamioi bati harrika egin eta erradiadorea apurtu zioten.

